
Адиль эр заман мектепке кеч къалып келе. 
Онынъ сыныф оджасы, Рупал ханым, 
бунъа пек океси чыкъа, ачувлана.

– Сен бугунь риязият (математика) дерсине 15 дакъкъагъа
кеч къалдынъ! – деп дарылды о. – Тюневин де ресим
дерсине 15 дакъкъа кеч кельдинъ!



   Адиль бойле олуп чыкъкъанына пек
окюне ве озюни къабаатлы дуя эди.

 – Не ичюн мен ич бир заман озь
вакъытында дерске келип оламайым?
– деп, энъ якъын Паро адлы достуна
суаль бере о. – Бутюн дакъкъалар не
ерге къачып кетелер?



   Паро Адильге джойылгъан дакъкъаларны тапмагъа
ярдым этмек истеди.

 – Сен саба саат къачта турасынъ? – сорады ондан
сыныфдаш къызчыкъ Паро.
 – Анам мени саба саат 8-де уянта, – деди Адиль. –
Тембель олсам керек, мен тёшекте даа 5 дакъкъа ятам.



   – Ондан сонъ не япасынъ? – сорады
Паро.
 – Манъа 25 дакъкъа азырланмагъа
кете, 15 дакъкъа – сабалыкъны
ашамагъа, 20 дакъкъа – мектепке
барып чыкъмасына. Эписини
эсапласакъ, бу тамам бир саат олып
чыкъа. Манъа мектепте саат 9-да
олмакъ керек.
 Паро язып эсаплады: 25+15+20=60.
 – 60 дакъкъа, тамам бир саат вакъыт
кете, – деди Паро.



    – Сен бельгиленген вакъытта ишлеринъни
япып битирмеге етиштиресинъми? – сорай
Паро.
 – Кимерде къарындашымны чертмек керек ола,
– дей Адиль.

Кимерде ичеджек сютим
сыджакъ олгъаны ичюн,
онынъ сувумасыны
беклейим.

Кимерде хинди тили
дерслигимны тапмакъ керек
ола. Амма бу ишлер бир-эки
сание вакъытны ала.



 – Эгер де сен саниелернинъ эписини
топласанъ 4 я да 5 дакъкъа олып
чыкъар! – деп, кульди Паро.
 – Бельки де 3 дакъкъа, – разы олды
Адиль.

 1 дакъкъада 60 сание.
 3 дакъкъада 180 сание.



  – Мен исе, сен мектепке ёл туткъанда, Битунынъ кучелеклеринен
ойнагъанынъны ве небет (леденец) шекерини сатын алып
ашагъаныъны корьдим, – деди Паро.

   – Кучелеклернен мен олды-оладжагъы 5 дакъкъа
ойнадым, – деди, азырджеваплы Адиль.



   – Ве небет шекерини алмакъ ичюн 2
дакъкъадан азджа вакъыт кетти. О эсапкъа
кирмей, – деп къошты Адиль.



 – Эр бир дакъкъа эсапта, – деди Паро. – Эгер де сен тёшекте
фазла кечерген вакъытны, къарындашны чертмек вакъытны ве
дигер япкъан ишлернинъ вакъытларыны къошсанъ, санъа
мектепке барып чыкъмакъ ичюн эписи олуп 75 дакъкъа керек
оладжакъ.

Тёшекте 5 дакъкъа
арткъач вакъыт

ятмакъ

3 дакъкъа арткъач
вакъыт азырланмакъ

5 дакъкъа 
кучелеклернен ойнамакъ

2 дакъкъа небет
шекерни сатын

алып,  оны
ашамакъ

  – эписи олып 15 дакъкъа зияде вакъыт джойыла.



  – Бу бир саат дегиль, - деди Паро. – Бу бир саат ве 15 дакъкъа.
Сен бунынъ манасыны анълап олурсынъмы?



– Э-э, – деди Адиль ве зар-зорнен нефес алды. –
Онынъ манасы шу ки, мен 15 дакъкъа эвель
тёшектен къалкъмагъа меджбур оладжам – 7:45. 

Нетиджеде, Рупал ханым озюни бахытлы
сезеджек, мен исе, юкъу серсеминден озюмни
гъамлы дуяджам.



Er bir daqqa esapta
Müellif: Şabnam Minvalla 
Ressam: Şahiin Şeriff
Terciman: Arzı Aliyeva
http://www.leylaemir.org/literary-gallery/arzy-ali/every-minute-counts.php



Adil er zaman mektepke keç qalıp kele. 
Onıñ sınıf ocası, Rupal hanım, 
buña pek ökesi çıqa, açuvlana.

– Sen bugün riyaziyat (matematika) dersine 15 daqqağa keç
qaldıñ! – dep darıldı o. – Tünevin de resim dersine 15 daqqa
keç keldiñ!



   Adil böyle olup çıqqanına pek öküne ve
özüni qabaatlı duya edi.

 – Ne içün men iç bir zaman öz vaqıtında
derske kelip olamayım? – dep, eñ yaqın
Paro adlı dostuna sual bere o. – Bütün
daqqalar ne yerge qaçıp keteler?



   Paro Adilge coyılğan daqqalarnı tapmağa yardım etmek
istedi.

 – Sen saba saat qaçta turasıñ? – soradı ondan sınıfdaş qızçıq
Paro.
 – Anam meni saba saat 8-de uyanta, – dedi Adil. – Tembel
olsam kerek, men töşekte daa 5 daqqa yatam.



   – Ondan soñ ne yapasıñ? – soradı Paro.

 – Maña 25 daqqa azırlanmağa kete, 15

daqqa – sabalıqnı aşamağa, 20 daqqa –

mektepke barıp çıqmasına. Episini

esaplasaq, bu tamam bir saat olıp çıqa.

Maña mektepte saat 9-da olmaq kerek.

 Paro yazıp esapladı: 25+15+20=60.

 – 60 daqqa, tamam bir saat vaqıt kete, –

dedi Paro.



    – Sen belgilengen vaqıtta işleriñni yapıp
bitirmege yetiştiresiñmi? – soray Paro.
 – Kimerde qarındaşımnı çertmek kerek ola, – dey
Adil.

Kimerde içecek sütim sıcaq
olğanı içün, onıñ
suvumasını bekleyim.

Kimerde hindi tili dersligimnı
tapmaq kerek ola. Amma bu
işler bir-eki saniye vaqıtnı ala.



 – Eger de sen saniyelerniñ episini
toplasañ 4 ya da 5 daqqa olıp çıqar! –
dep, küldi Paro.
 – Belki de 3 daqqa, – razı oldı Adil.

 1 daqqada 60 saniye.
 3 daqqada 180 saniye.



– Men ise, sen mektepke yol tutqanda, Bitunıñ küçeleklerinen
oynağanıñnı ve nebet (леденец) şekerini satın alıp aşağanını kördim, –
dedi Paro.

   – Küçeleklernen men oldı-olacağı 5 daqqa oynadım, –
dedi, azırcevaplı Adil.



   – Ve nebet şekerini almaq içün 2 daqqadan azca
vaqıt ketti. O esapqa kirmey, – dep qoştı Adil.



 – Er bir daqqa esapta, – dedi Paro. – Eger de sen töşekte fazla
keçergen vaqıtnı, qarındaşnı çertmek vaqıtnı ve diger yapqan
işlerniñ vaqıtlarını qoşsañ, saña mektepke barıp çıqmaq içün episi
olup 75 daqqa kerek olacaq.

Töşekte 5 daqqa
artqaç vaqıt

yatmaq

3 daqqa artqaç vaqıt
azırlanmaq

5 daqqa 
küçeleklernen oynamaq

2 daqqa nebet
şekerni satın alıp, 

 onı aşamaq

  – episi olıp 15 daqqa ziyade vaqıt coyıla.



  – Bu bir saat degil, - dedi Paro. – Bu bir saat ve 15 daqqa. Sen bunıñ
manasını añlap olursıñmı?



– E-e, – dedi Adil ve zar-zornen nefes aldı. – Onıñ
manası şu ki, men 15 daqqa evel töşekten qalqmağa
mecbur olacam – 7:45. 

Neticede, Rupal hanım özüni bahıtlı sezecek, men
ise, yuqu serseminden özümni ğamlı duyacam.


































